APRIL 2009
BAB 1

PENDAHULUAN
1.0 Pengenalan
Dunia pembelajaran  bahasa Arab di Malaysia hari ini seringkali dikaitkan dengan kurangnya minat pelajar mempelajari bahasa tersebut terutama pada peringkat awal pembelajaran. Pengajaran dan pembelajaran (P&P) selalunya terus tertumpu kepada terjemahan teks bacaan, aktiviti menulis dan tatabahasa  bahasa Arab yang sukar hingga menyebabkan pelajar tidak berminat dan bersemangat mempelajarinya. Aktiviti yang pelbagai selain P&P dalam kelas juga kurang diketengahkan oleh golongan pendidik hingga menyebabkan pelajar menjauhkan diri untuk mempelajari bahasa Arab ini. 

Pelajar pula  tidak menguasai bahasa ini kerana kurang menguasai kosa katanya akibat P&P yang membosankan dan gagal menambat hati mereka. Sebahagian besar dari pembelajaran perbendaharaan kata diajar melalui terjemahan, sama ada diberi senarai makna kata atau diterjemahkan secara langsung melalui daftar kata (Robert Lado, 1980:160). 
 Justeru, salah satu cara yang telah disusun dan diketengahkan oleh Bahagian Kurikulum Pendidikan Islam dan Moral, Jabatan Pendidikan Islam dan Moral, Kementerian Pelajaran Malaysia adalah melalui program Tahbīb al-Lughat al-сArabiyyat dengan harapan dapat  menarik minat pelajar dan meningkatkan motivasi mereka untuk  menguasai  bahasa Arab seterusnya mengubah pendekatan pengajaran guru kepada lebih berpusatkan pelajar yang menjanjikan P&P yang lebih interaktif dan menarik.
1.1 Latar Belakang Kajian
Bahasa Arab adalah bahasa ilmu, peradaban, ketamadunan dan keintelektualan semenjak 

dari dulu sehinggalah ke hari ini. Atas sifat dan keunikan yang terdapat pada bahasa tersebut, maka tidak hairanlah Allah S.W.T telah meletakkan bahasa ini pada satu kedudukan yang sangat tinggi iaitu menjadi bahasa al-Qur’ān. Keutuhan pada gaya bahasa al-Qur’ān ini tidak dapat dicabar atau ditandingi oleh mana-mana pihak hingga dapat memperkuat kedudukannya sebagai bahasa yang eksklusif  dan berprestij tinggi. Keunggulan ini juga telah menepati rasional pemilihannaya sebagai bahasa al-Qur’ān, bahasa wahyu dan bahasa ahli syurga.

Justeru, disebabkan sumber utama Islam tertulis dalam bahasa Arab, maka wajarlah  bahasa ini dijamin  untuk terus terpelihara keutuhannya sehingga ke akhir zaman.  Allah S.W.T telah berfirman:
((((( (((((( ((((((((( (((((((((( ((((((( ((((( (((((((((((( (((
Maksudnya :  

“Sesungguhnya Kami-lah yang menurunkan al-Qur’ān , dan sesungguhnya Kami benar-benar memeliharanya.”






Al-Hijr: 9

Walaupun tidak dapat dinafikan bahawa bahasa Arab telah menjadi unggul sebelum kedatangan Islam, namun kelahiran al-Qur’ān  telah memberikan nafas baru,  menguatkan lagi paksi dan perkembangan bahasa Arab. Al-Qur’ān telah berjaya memanjangkan lagi hayat bahasa ini sehingga berjaya menyatukan dialek-dialek yang pelbagai, menjadikannya sebagai bahasa yang kaya dengan kosa kata, utuh dengan tata bahasa dan gaya bahasanya sehingga mengatasi bahasa-bahasa lain dari segi intelektual dan ketamadunan (Azhar Muhammad, 2005:64).

Pengajaran dan pembelajaran bahasa Arab di Malaysia pada mulanya bertujuan  mempelajari al-Qur’ān itu sendiri di samping keperluan mempelajari bahasa itu untuk tujuan ibadat seperti bacaan dalam solat dan bacaan doa. Namun, keperluan  mempelajari bahasa Arab di Malaysia menjadi semakin bertambah ketika ini. Kepesatan pembangunan dan ekonomi  negara telah menjadikan Malaysia terkenal di rantau negara Arab. Banyak negara di Timur Tengah seperti Arab Saudi, Emiriah Arab Bersatu (UAE), Mesir, Oman dan Qatar telah menjalinkan hubungan perdagangan antarabangsa dengan Malaysia.


Di samping itu, sektor pelancongan juga turut menunjukkan peningkatan yang memberangsangkan dari segi jumlah pelancong. Saban tahun, Malaysia sering dibanjiri oleh pelancong  warga Arab yang mengunjungi Malaysia sebagai destinasi percutian terkemuka di kalangan penduduk Timur Tengah. 

Maka, sudah tentulah keperluan untuk menguasai  dan bertutur dalam bahasa Arab akan mendorong lebih ramai rakyat Malaysia mempelajari bahasa ini sebagai merebut peluang pekerjaan di bidang ekonomi dan pelancongan.

1.1.1
 Pendidikan Bahasa Arab Di Malaysia

Perkembangan bahasa Arab di Malaysia pada keseluruhannya banyak bergantung dan dipengaruhi oleh domain agama iaitu agama Islam. Pengajaran dan pembelajaran bahasa Arab di Malaysia bermula dengan kedatangan Islam. Para mubaligh Islam yang datang ke Tanah Melayu telah mengadakan kelas-kelas pengajian agama dan bahasa Arab di rumah-rumah dalam bentuk yang tidak formal. Mereka mengembangkan bahasa Arab melalui pengajaran membaca al-Qur’ān, memahami hadis, zikir, bacaan dalam solat dan sebagainya. Dengan kata lain, bahasa Arab sangat diperlukan untuk beribadat dan melengkapkan diri sebagai seorang muslim. 

Apabila bilangan orang yang hendak belajar agama Islam menjadi semakin bertambah, maka tempat pengajaran telah berpindah ke surau, masjid ataupun istana raja. Institusi-institusi pondok pula ditubuhkan oleh anak-anak watan yang pulang dari Mekah. Antara institusi pondok yang terkenal ialah Pondok Tok Kenali di Kelantan yang dipelopori oleh Haji Mohammad bin Yusof (1868-1933M), Pondok Tuan Hussain oleh Tuan Haji Hussain bin Mohammad Nasir (1863-1933M) dan Pondok Tuan Tabal yang diketuai oleh Haji Samad bin Muhammad Salleh (1816-1891M ) (Misnan,1999:3).


Sistem pendidikan Islam yang berteraskan pondok telah mengalami perubahan apabila berlakunya perubahan yang melibatkan perluasan kemudahan pendidikan, penyesuaian kurikulum dengan keperluan negara serta pendaulatan bahasa Melayu sebagai bahasa pengantar dan bahasa kebangsaan. Bahasa Arab yang sebelum ini telah mewarnai sistem pendidikan Islam turut terkesan apabila bahasa Melayu telah mengambil alih tempatnya sebagai bahasa pengantar mata pelajaran Agama Islam di sekolah-sekolah menengah kerajaan dan bantuan kerajaan pada 1962 (Ghazali, 1991 dalam Munif Zariruddin, 2005:6).


Kementerian Pendidikan melalui Bahagian Pendidikan Islam (BPI) secara rasminya telah memperkenalkan kurikulum mata pelajaran Bahasa Arab sebagai salah satu mata pelajaran elektif  pada 1 Januari 1977 seiring dengan penubuhan Sekolah Menengah Kebangsaan Agama (SMKA) di Malaysia. 

Apabila Kurikulum Bersepadu Sekolah Menengah (KBSM) dilaksanakan pada tahun 1989, Kurikulum Bahasa Arab juga digubal semula. Sukatan Pelajaran (SP)  Bahasa Arab ini, dilaksanakan di semua SMKA, KAA dan SBP mulai tahun 1991. Pada peringkat awal, namanya kekal dengan nama Bahasa Arab. Sehinggalah pada 12 Jun 1991, Jawatankuasa Kurikulum Pusat (JKP) telah memutuskan supaya nama Bahasa Arab diubah kepada Bahasa Arab Komunikasi (BAK). Selain daripada itu JKP juga meluluskan mata pelajaran baru iaitu Bahasa Arab Tinggi (BAT) dan dilaksanakan mulai 1992 untuk tingkatan empat dan lima sahaja. Ini bermaksud BAK dan BAT mempunyai sukatan (SP) dan huraiannya (HSP) yang berbeza. Begitu juga dengan format peperiksaan dan buku teks. 

Selain daripada itu, Unit Bahasa Arab, Bahagian Kurikulum Pendidikan Islam dan Moral telah telah diberi tanggungjawab untuk menyemak dan menggubal semua Huraian Sukatan Pelajaran Bahasa Arab Komunikasi dan Bahasa Arab Tinggi dan dilaksanakan mulai tahun 2003. Penyemakan ini dibuat berdasarkan kepada arahan Y.B. Menteri Pendidikan dalam Mesyuarat SKU/SKT KPM Bil. 1/1999. Penyemakan ini juga didasarkan kepada saranan Y.Bhg. Dato’ Ketua Pengarah Pendidikan dalam Mesyuarat JKP Bil. 1/1999 supaya penyemakan semula kurikulum mengambil kira keberatan kandungan kurikulum; keseimbangan antara akademik dan bukan akademik; keperluan  peperiksaan setara dengan kurikulum; tidak terlalu ideologikal; penekanan kepada kreativiti, estetik, sains dan teknologi; dan berbentuk penyesuaian dan bukan rombakan kurikulum (JAPIM, 2002:2).

Pelaksanaan Bahasa Arab sebagai salah satu mata pelajaran di sekolah dinyatakan dalam “ Peraturan-Peraturan Pendidikan ( Kurikulum Pendidikan ) 1997 – Jadual 3, Jadual 8 dan Jadual 9 ” seperti berikut :     

1.1  Bahasa Arab Komunikasi sebagai Mata Pelajaran Tambahan
1.2  Bahasa Arab Tinggi sebagai Mata Pelajaran Elektif

1.3  Bahasa Arab Rendah sebagai Mata Pelajaran Tambahan

Mata pelajaran Bahasa Arab Komunikasi (BAK) ditawar kepada murid Tingkatan 1 hingga 5 yang berminat manakala mata pelajaran Bahasa Arab Tinggi (BAT)  pula ditawarkan kepada murid Tingkatan 4 hingga 5 yang berminat. Namun begitu, BAK menjadi mata pelajaran wajib yang mesti dipelajari oleh semua murid Tingkatan 1 hingga 3 di SMKA dan KAA. Begitu juga dengan Bahasa Arab Tinggi yang boleh dipelajari oleh semua murid Tingkatan 4 hingga 5 di SMKA dan KAA.

Bagaimanapun, pada tahun 2006, sekali lagi JAPIM telah diarah untuk menggubal satu sukatan pelajaran yang baru di bawah nama Bahasa Arab sahaja. Penggunaan perkataan Komunikasi dan Tinggi telah dimansuhkan. Pemansuhan ini dibuat untuk memperlihatkan keseragaman dan kesinambungan kurikulum bermula dari peringkat sekolah rendah lagi sehinggalah ke peringkat menengah kerana bahasa Arab adalah salah satu elemen utama dalam program j-QAF ( jawi, al-Qur’ān, bahasa Arab dan Fardu Ain) yang telah bermula pada tahun 2005 di sekolah rendah secara berperingkat. Bagi peringkat menengah, sukatan pelajaran bahasa Arab yang baru telah mula digunakan oleh  pelajar tingkatan satu bermula pada tahun 2008. 

1.1.2 
Guru Bahasa Arab



Guru yang mengajar mata pelajaran Bahasa Arab pula adalah merujuk kepada guru yang mempunyai pengetahuan luas mngenai ilmu-ilmu bahasa Arab dengan mempunyai kelulusan ikhtisas sekurang-kurangnya  Diploma Pendidikan yang diiktiraf oleh Kerajaan Malaysia dengan pengkhususan Bahasa Arab (major atau minor). Walaupun begitu, guru-guru yang tidak opsyen dalam bahasa Arab hendaklah mengikut kursus-kursus dalam perkhidmatan berkaitan pengajaran dan pembelajaran bahasa Arab yang dianjurkan oleh Kementerian Pelajaran Malaysia.

Mulai tahun 1980, Kementerian Pendidikan telah mengadakan latihan khusus kepada guru-guru bahasa Arab di dalam dan luar negara termasuk di Arab Saudi dan Sudan. Pada tahun 1984  pula Kementerian Pendidikan dengan kerjasama The Islamic Educational, Scientific and Cultural Organization (ISESCO) telah menganjur beberapa siri kursus dalam perkhidmatan bagi guru bahasa Arab. Melalui kursus tersebut, guru-guru bahasa Arab mula didedahkan dengan pendekatan komunikatif dalam pengajaran bahasa Arab (Misnan, 1999:7). Kursus bimbingan untuk guru bahasa Arab masih diteruskan setiap tahun sehingga ke hari ini. Antara kandungan utama kursus tersebut ialah pendedahan dari segi kurikulum bahasa Arab yang terkini, teknik pengajaran  bahasa Arab yang pelbagai dan bersesuaian dengan perkembangan dan keperluan semasa serta pertukaran pengalaman dan informasi antara guru. 
1.2
Pernyataan Masalah
Pelbagai isu dan permasalahan berkaitan dengan penguasaan dan pencapaian pelajar dalam mata pelajaran Bahasa Arab Komunikasi pada peringkat Penilaian Menengah Rendah (PMR) telah disuarakan oleh banyak pihak terutama oleh pengetua-pengetua sekolah dan ibu bapa pelajar sendiri sehingga ada yang menganggap mata pelajaran ini sebagai ’the killer subject’ (mata pelajaran yang membunuh). Ada pelajar yang sengaja menggagalkan mata pelajaran ini semata-mata kerana tidak minat dan menganggapnya sebagai satu mata pelajaran yang sangat sukar dipelajari. 

Sebenarnya pencapaian pelajar boleh dikaitkan dengan proses pengajaran dan pembelajaran yang dilaluinya. Pembelajaran bahasa Arab tidak akan mencapai tujuannya jika ketiadaan minat dan kesediaan pada diri pelajar yang merupakan  elemen penting yang akan menentukan keberkesanan dan kejayaan proses P&P. Manakala motivasi  pula adalah keinginan yang kuat atau semangat yang berkobar-kobar pada diri seseorang yang mendorongnya untuk berusaha mencapai kejayaan. Robert Gardner (1985 dalam Jalinah Jaji, 2006:34) ada menyatakan bahawa motivasi memainkan peranan  yang penting dalam mempelajari bahasa kedua. Motivasi ini dapat dilihat daripada sejauh mana seseorang itu bekerja atau berusaha untuk belajar bahasa itu.

Misnan (1999) dalam kajiannya ke atas pelajar tingkatan 4 di dua buah SMKA dan empat buah sekolah yang melaksanakan program KAA, mendapati pencapaian  pelajar dalam mata pelajaran Bahasa Arab Komunikasi di dalam PMR kurang memberangsangkan. Sebanyak 66% responden kajian mendapat pencapaian pada tahap sederhana, lemah dan gagal. Manakala hanya 34% pelajar yang mampu memperolehi pencapaian cemerlang dan baik.

Zawawi Ismail, Mohd Sukki Othman dan Abdul Rauf Hassan (2005:102) pula telah menggariskan beberapa perkara  yang dipercayai menjadi penyebab kemerosotan mata pelajaran ini dalam peperiksaan awam. Antara faktor penyebab kepada kemerosotan tersebut adalah:

1. Kurang kemampuan untuk menguasai bahasa Arab kerana anggapan pelajar bahawa ianya bahasa asing dan penggunaannya di dalam masyarakat tidak meluas. (Zawawi, 2001).

2. Persekitaran bahasa Arab yang diwujudkan tidak menyeluruh dan terhad kepada bilik tertentu sahaja (Nik Mohd Rahimi, 1999).

3. Kekurangan pengetahuan di kalangan guru bahasa Arab dalam memahami pendekatan pengajaran Bahasa Arab Komunikasi dan kemahiran-kemahiran berkaitan (Jefridin Pilus, 2002).

4. Tahap penguasaan perbendaharaan kata bahasa Arab di kalangan pelajar belum mencapai tahap yang memuaskan (Wan Mohd Abrisam 2002).

Justeru, pembelajaran bahasa Arab yang berjaya hendaklah dimulakan dengan menanam minat, kesediaan dan motivasi dalam diri pelajar seawal sesi persekolahan bermula.  Penulis telah mendapatkan pandangan dari beberapa orang guru  bahasa Arab di negeri Perak yang menyatakan masalah   pelajar  mereka yang kurang berminat mempelajari bahasa Arab. Hasil tinjauan yang dibuat, masalah ini didapati berlaku kerana proses pengajaran dan pembelajaran mereka lebih menekankan sudut terjemahan teks, menggunakan buku teks semata-mata serta berpusatkan guru sahaja tanpa melibatkan pelajar. Jika P&P sebegini terus dilaksanakan, sudah pasti  akan menghakis minat pelajar, menjadikan pelajar berasa jemu sehingga ada yang cuba melarikan diri apabila tiba giliran kelas bahasa Arab.
Melihat kepada fenomena ini, Bahagian Kurikulum Pendidikan Islam dan Moral, Jabatan Pendidikan Islam dan Moral, Kementerian Pelajaran Malaysia telah mengorak langkah menyusun program Program  Tahbīb al-Lughat al-сArabiyyat sebagai salah satu cara untuk menarik minat pelajar menguasai  bahasa Arab. Melalui program ini, pendedahan dan pengumpulan kosa kata bahasa Arab didedahkan oleh guru melalui kepelbagaian pendekatan pembelajaran kerana proses  pemerolehan kosa kata merupakan elemen utama dan aset penting dalam menguasai bahasa tersebut (Rosni Samah, 2006:271). Program ini merupakan suatu usaha untuk menarik, mendekatkan perhatian dan memupuk minat murid terhadap bahasa Arab di samping mengikis dari hati mereka persepsi bahawa mata pelajaran ini adalah satu yang sukar (Bahagian Kurikulum Pendidikan Islam dan Moral, JAPIM, 2007:V).
1.3
Objektif Kajian

Kajian ini akan cuba menghuraikan beberapa objektif kajian yang lebih khusus seperti berikut :

1) Mengenal pasti tahap penguasaan  bahasa Arab pelajar  tingkatan satu melalui  program  Tahbīb al-Lughat al-сArabiyyat .

2) Mengukur minat, kesediaan dan motivasi pelajar tingkatan satu mempelajari  bahasa Arab sebelum dan selepas program Tahbīb al-Lughat al-сArabiyyat dijalankan.

3) Mengenal pasti aktiviti yang paling disukai  oleh pelajar dalam program  Tahbīb al-Lughat al-сArabiyyat.

4) Mengenal pasti masalah yang berlaku di sepanjang tempoh pelaksanaan program Tahbīb al-Lughat al-сArabiyyat ini.
1.4

     Hipotesis Kajian  
a. Program Tahbīb al-Lughat al-сArabiyyat dalam P&P  tidak banyak membantu pelajar tingkatan satu menguasai  bahasa Arab. 
b. Tiada perbezaan dari segi minat, kesediaan dan motivasi pelajar tingkatan satu untuk mempelajari  bahasa Arab walaupun selepas program  Tahbīb al-Lughat al-сArabiyyat  jalankan.
c. Aktiviti-aktiviti dalam P & P  bahasa Arab tidak dapat menarik minat pelajar untuk mempelajari bahasa tersebut.

1.5
Kepentingan Kajian

Dapatan kajian ini diharap dapat dimanfaatkan oleh semua pihak sama ada yang terlibat secara langsung atau tidak langsung dengan pendidikan bahasa Arab di Malaysia ini. Antara kepentingan kajian ini ialah:

1) Kajian ini sangat penting bagi mengkaji tahap penguasaan bahasa Arab di kalangan pelajar melalui program Tahbīb al-Lughat al-сArabiyyat. Pelajar juga dijangka akan lebih berminat dan mempunyai motivasi yang tinggi untuk mempelajari  bahasa Arab ini.
2) Kajian ini bertujuan untuk menentukan hubungan antara minat, sikap, motivasi dengan teknik pengajaran bahasa Arab.

3) Dapatan kajian ini boleh digunakan oleh Jabatan Pendidikan Islam dan Moral (JAPIM), Kementerian Pelajaran Malaysia, Jabatan Pelajaran Negeri (JPN), Pejabat Pelajaran Daerah (PPD), Institut Pengajian Tinggi (IPT), Institut Pendidikan Guru (IPG) atau sekolah untuk meningkatkan lagi kualiti pengajaran dan pembelajaran bahasa Arab melalui pembinaan modul-modul pengajaran yang lebih efektif.

4) Dapatan kajian ini akan memberi implikasi kepada gaya pengajaran guru iaitu sejauh mana pertolongan, latihan dan peneguhan pembelajaran sesuai dengan keperluan pelajar (Bloom 1976 dalam Misnan Jemali 1999:26)

5) Dapatan kajian ini juga diharap dapat membantu ibu bapa dan masyarakat untuk memberi sokongan dan kerjasama kepada pelajar dalam mempelajari bahasa Arab.

1.6 Batasan Kajian

Kajian ini hanya akan memberi tumpuan terhadap perkara berikut:

a) Proses pengajaran dan pembelajaran  bahasa Arab tingkatan satu  selama 6 minggu dengan menggunakan modul panduan pelaksaanaan program Tahbīb al-Lughat al-сArabiyyat  yang dicadangkan oleh JAPIM.
b) 50 orang pelajar dari  2 buah Kelas Aliran Agama tingkatan satu di SMK Doktor Burhanuddin, Taiping, Perak.
c) Seorang guru bahasa Arab yang mengajar bahasa Arab tingkatan satu di SMK Doktor Burhanuddin, Taiping, Perak kerana beliau mengajar bahasa Arab di kedua-dua kelas kajian dan beliau sendiri yang melaksanakan program Tahbīb al-Lughat al-сArabiyyat  

1.7 
Takrifan Operasional
1.7.1 Penguasaan
Mengikut Kamus Dewan ( 1994; 715-716 ), kuasa membawa maksud daya atau kemampuan untuk melakukan atau mengerjakan sesuatu. Manakala penguasaan menunjukkan perihal menguasai atau menguasakan. 


Penguasaan dalam kajian ini bermaksud kemampuan untuk menguasai  bahasa Arab yang tersurat di dalam sukatan pelajaran  Bahasa Arab tingkatan satu (KBSM) dalam empat kemahiran utama iaitu mendengar, bertutur, membaca dan menulis.
1.7.2 Bahasa Arab 
Bahasa Arab yang dimaksudkan di sini adalah mata pelajaran  Bahasa Arab  sebagai salah satu mata pelajaran elektif  bagi pelajar tingkatan satu yang mengandungi sukatan pelajaran tertentu dalam program Tahbīb al-Lughat al-сArabiyyat.
1.7.3
Program Tahbīb al-Lughat al-сArabiyyat
Program Tahbīb al-Lughat al-сArabiyyat adalah proses transisi peringkat menengah yang dilaksanakan untuk murid-murid tingkatan satu di semua Sekolah Menengah Kebangsaan Agama (SMKA), Kelas Aliran Agama (KAA) dan Sekolah Agama Bantuan Kerajaan (SABK). Dalam tempoh pelaksanaan program ini selama 4-6 minggu, pelajar akan didedahkan dengan suasana  bahasa Arab secara terus di dalam dan di luar kelas tanpa menggunakan buku teks. Pelajar hanya diperkenalkan  dengan bahasa Arab melalui kemahiran mendengar, bertutur, mengajuk, bermain, berlakon sambil menghafal perkataan, ungkapan tertentu seperti yang dirancangkan (JAPIM, 2007: V).

Tempoh pelaksanaan program ini ialah antara empat hingga enam minggu bermula daripada minggu kedua dalam bulan pertama sesi awal persekolahan. Dalam tempoh program ini berjalan, pelajar hanya didedahkan dengan suasana bahasa Arab secara terus di dalam dan luar kelas tanpa menggunakan buku teks. Pelajar banyak diperkenalkan bahasa Arab melalui dua kemahiran utama iaitu mendengar dan  bertutur yang diaplikasikan melalui kaedah  mengajuk, bermain, berlakon sambil menghafaz perkataan ungkapan tertentu. Kemahiran  membaca dan menulis bukanlah menjadi satu keutamaan dalam program ini kerana objektif program adalah untuk membina dan melahirkan minat pelajar mempelajari bahasa Arab.
1.8 Penutup

Kejayaan pengajaran dan pembelajaran bahasa Arab tidak terhenti pada kecekapan dan kemantapan kurikulum semata-mata, tetapi  sikap dan kepedulian pelajar terhadap bahasa yang dipelajari memainkan peranan yang sangat penting. Kajian yang dilakukan ini adalah untuk meninjau sejauh manakah keberkesanan program  Tahbīb al-Lughat al-сArabiyyat yang telah digubal oleh  Jabatan Pendidikan Islam dan Moral (JAPIM), Kementerian Pelajaran Malaysia  khusus untuk  menarik minat pelajar pada peringkat permulaan pembelajaran mereka.

Penulis berharap agar hasil kajian ini dapat dimanfaatkan oleh guru-guru bahasa Arab yang memainkan peranan penting dalam menentukan hala tuju pengajaran dan pembelajaran bahasa Arab di Malaysia ini. Kajian ini juga diharap dapat membantu Kementerian Pelajaran Malaysia khususnya Unit  bahasa Arab, Jabatan Pendidikan Islam dan Moral (JAPIM) merangka beberapa lagi modul pembelajaran bahasa Arab yang diyakini dapat menjadikannya satu  bahasa yang diminati pelajar sehingga  mampu melahirkan  masyarakat berilmu pengetahuan dan disegani di persada dunia.
